
  Аҙау урта мәктәбендә “Йыл йәшелсәһе – 2010” байрамы үткәрелде. Һәр класс бер йәшелсә тураһында тулы мәғлүмәттәр биреп, унан аш бешереү, салаттар әҙерләү, шул темаға йыр-бейеү, шиғыр, костюм бәйгеләрендә көс һынашты. Бәйгеләр ихлас күңелдән барҙы, еңеүселәр бүләктәр алып ҡыуанды.
                         З. Ғәйнуллина.

   Иҫемдә мәктәп ишеген үрелеп асҡан көнөм
Тыуған ауыл... Уҡырға, яҙырға, эшләргә, йәшәргә өйрәткән белем усағы... Барлыҡ кешеләргә ҡәҙерле улар, сөнки һәр кем ҡасандыр уҡыусы булған, оло тормошҡа ла үҙенең йәнтөйәгенән юл алған. 
  Аҙау урта мәктәбендә ошо көндәрҙә үткәрелгән “Туған мәктәбеңә кил” байрамы мәктәп буйынса экскурсиянан башланды. Класс бүлмәләре яңы уҡыу йылына әҙер, һәр ҡайҙа – таҙалыҡ, уҡытыусыларҙың һәм балаларҙың йөҙҙәрендә - ихлас йылмайыу. Мәктәптең элекке уҡыусыларына айырыуса музей оҡшаны. Ул хәҙер өр-яңы бүлмәгә күскән. Етәксеһе – уҡыу-уҡытыу эштәре буйынса директор урынбаҫары, тарих уҡытыусыһы Илмира Алсынбай ҡыҙы Һибәтова. Тыуған ауылының тарихы, арҙаҡлы кешеләре, һуғыш һәм хеҙмәт ветерандарының данлы тормошо менән ныҡлы ҡыҙыҡһынған педагогтың тырышлығына һоҡланырлыҡ: материалдары тулы йөкмәткеле, стендтары тәрән уйлап, яңыртып төҙөлгән, альбомдары эстетик зауыҡ менән биҙәлгән.
  Тантана бүлмәһендә ҡунаҡтарҙы иң яҡшы, талантлы уҡыусылар ҡаршыланы.
  Сараны башҡорт теле һәм әҙәбиәте уҡытыусыһы Раушания Әҡсән ҡыҙы Ғәйнуллина алып барҙы. Йөрәк ҡылдарын сиртерлек дәрт менән йылы хисле шиғырҙар уҡып, хәтер ептәрен эшкә ҡушты.
  Мәктәп директоры Рәйлә Шакир ҡыҙы Сөләймәнова мәктәптең уҡытыусылар һәм уҡыусылар коллективтары эшмәкәрлеге менән таныштырҙы, өлгәшелгән уңыштарға, хәл ителеүҙе көткән мәсьәләләргә лә ентекле туҡталды.
  Насирова Гөлиә, мәҫәлән, Башҡортостан мәҙәниәте буйынса республика олимпиадаһында икенсе урын яулауға өлгәшкән һәм II дәрәжә Дипломға лайыҡ булған.
  Ғәйнуллина Зөлхизә “Тыуған яҡ юлдары буйлап” район конференцияһында ла, ә “Аҡмулла вариҫтары” конкурсында I урын алған. “Һаумы, һаумы, әкиәт!” бәйгеһендә Миңлеғолов Илшат еңеүсе тип танылған. Үҙ шәжәрәләрен тәрән өйрәнеүсе уҡыусылар ҙа бар икән: улар – Садиҡова Лилиә һәм Ғәйнуллина Зөлхизә. Садиҡовтар нәҫеле менән ғорурланыуҙары хаҡындағы сығыштары өсөн “Ҡул оҫталары” һәм “Беҙҙең кәсептәр” номинациялары буйынса билдәләнгәндәр. “Урал батыр” йәш сәсәндәр бәйгеһендә Насирова Гөлиә менән Ғөбәйҙуллина Айгизә ҙур тырышлыҡ күрһәткән һәм призлы урындар алған. Юғарыла һанап кителгән уңыштар – башҡорт теле һәм  әҙәбиәте уҡытыусылары Раушания Әҡсән ҡыҙы Ғәйнуллина һәм Филүзә Фәрит ҡыҙы Ғиззәтуллинаның һәләтле уҡыусылар менән эҙмә-эҙлекле эшләүе һөҙөмтәһе. Башҡорт теле буйынса район олимпиадаһында Шибабетдинова Гөлназ – 2-се, Садиҡова Лилиә - 3-сө урынға сыҡҡан. Был да үҙе бер ҡаҙаныш.
  Тәрбиәүи саралар ҙа күпләп үткәрелгән. Айырыуса Бөйөк Еңеүҙең 65 йыллығына арналғандары бихисап. Һуғыш ветерандары һәм тыл батырҙары менән осрашыуҙар йылы тәьҫораттар ҡалдырған.
  Бына ошондай һәйбәт эштәре менән ғорурлана Аҙау урта мәктәбенең уҡытыусылары һәм уҡыусылары.
  Ошо шатлыҡтары үҙҙәре әҙерләп ҡуйған концерт программаһында ла сағылды. Садиҡова Лилиә, Насирова Гөлиә, Ғәйнуллина Зөлхизә, Шәмсетдинова Фирҙәүес башҡарыуындағы моңло йырҙар, дәртле бейеүҙәр, Мөлөкова Ләйсәндең башҡорт ҡыҙҙары бейеүе үҙе бер тамаша булһа, уҡытыусы һөнәрен һайлап, үҙ ауылыбыҙ балаларына белем биреүсе педагог-ауылдаштарым Фәйрүзә Сабир ҡыҙы менән Ләлә Тимерхан ҡыҙы Сөләймәноваларҙың күңел елкендергес йырҙары ла был осрашыу кисәһенә нурлы йәм өҫтәне.
  Бай һыйлы сәй табыны артында һөйләшеүҙәр үткәндәрҙе хәтерләп, алдағы көндәргә уй-пландар ҡороу, тәҡдим-кәңәштәр менән уртаҡлашыу төҫөн алды. Сентябрь башында уҙғарыласаҡ шәжәрә байрамында ла ошо акция сараһының дауам ителәсәгенә ышаныс-теләк белдерелде. Сараны ойоштороуға матди ярҙам күрһәткән бағымсылар Кифая Әсҡәтулла ҡыҙы Фәхретдинова менән Айнур Сәлимйән ҡыҙы Сөләймәноваға барса кеше ҙур рәхмәт белдерҙе.  
  Тормош балҡыштарҙан ғына тормай. Йөрәктәребеҙ өҙөлөп һағынған бала саҡ, мәктәп осоро, һөйөклө уҡытыусыларыбыҙ, туған мәктәбебеҙ һаман да һөйөүгә мохтаж. Был һөйөү, ихтирам, иғтибар һәр саҡ, һәр кемдән кәрәк. Мәңге кәрәк...

               Яңылыҡлы алымдар оҫтаһы
  Грек ғалимы Платон: “Кем алға бара алмай, шул артҡа тәгәрәй. Ә тәбиғәттең туҡтап ҡала торған һәләте юҡ”, - тигән. Бик дөрөҫ һүҙҙәр. Хәҙерге заман уҡытыусыһынан да һәр саҡ алға ынтылыш, яңы белем-күнекмәләргә эйә булыу, фәнни тикшеренеү ҡеүәһе, өр-яңы уйлап табыуҙар талап ителә.
  Районыбыҙ мәктәптәрендә яңы информацион технологиялар буйынса уңышлы эшләүсе педагогтарҙың береһе – Аҙау урта мәктәбенең математика һәм информатика уҡытыусыһы Мәүлиҙә Хәйрулла ҡыҙы Сөләймәнова тураһында һүҙем. 

  1956 йылда Белорет районының Уҫманғәле ауылында тыуып үҫкән ҡыҙ мәктәптә уҡыу йылдарында уҡ теүәл фәндәрҙе ярата. БДПИ-ла “Математика һәм физика уҡытыусыһы” һөнәре буйынса юғары белем ала. Студент осоронда ла тырышлығы, ныҡышмалылығы менән айырылып тора.
  Аҙау урта мәктәбендә 1981 йылдан бирле эшләй. Бында үҙенең буласаҡ тормош иптәше – Аҙау ауылының уңған егете Сөләймәнов Хәлил Әхмәҙулла улы менән танышып, матур ғаилә ҡоралар, яңы йорт һалып сығалар, өс балаға ғүмер бирәләр.
  Хәҙер инде 35 йыллыҡ педагогик стажға эйә булған М. Х. Сөләймәнова – ҙур тәжрибәле белгес. Информатиканы иһә 1993 йылдан башлап алып бара. Уның етәкселегендә 2009 – 2010 уҡыу йылында мәктәптең үҙ сайты булдырыла. Сайт биттәрендә бик күп мәғлүмәттәр тупланған: мәктәп коллективы, уҡытыусылар өлгәшкән уңыштар, мәктәп тарихы, төрлө йылдарҙа сығарылыш кластарын тамамлаусылар тураһында ҡыҙыҡлы материалдар бар. Ауыл кешеләренең нәҫел-шәжәрәләре, педагогик хеҙмәт ветерандары, педагогтарҙың дәрес өлгөләре, кластан тыш саралар хаҡында ла белергә мөмкин. Бөйөк Еңеүҙең 65 йыллығына арналған биттәр ҙә киң йөкмәткеле һәм матур биҙәлештә, һәр эш фотоһүрәттәр менән тулыландырылып бирелә.
  Информацион технологиялар буйынса район конкурсында Аҙау урта мәктәбенең сайты “ Иң яҡшы белем биреү сайты – 2010” номинацияһында беренсе урын яуланы, артабан республика бәйгеһендә ҡатнашыуға тәҡдим ителде һәм унда өсөнсө урын менән билдәләнде, ә Мәүлиҙә Хәйрулла ҡыҙы үҙе Башҡортостан Республикаһы Мәғариф министрлығының III дәрәжә Дипломы менән бүләкләнде. Педагог һәләтле уҡыусылар менән эшләүгә лә ҙур иғтибар бүлә: “Крит” тип исемләнгән информацион технологиялар конкурсының район этабында Аҙау балалары “Мәктәп хәбәрҙәре” тигән электрон гәзит өсөн беренсе урын алыуға өлгәште, “Еңеү һалдаттары” фильмының авторы – Сөләймәнов Венерға беренсе урын бирелде. Йәш быуынды уҡытыу һәм тәрбиәләү йүнәлешендәге уңыштары өсөн М. Х. Сөләймәнова Башҡортостан Республикаһы Мәғариф министрлығының Маҡтау грамотаһына лайыҡ булды.
  Балалары ла ата-әсәһен һөйөндөрөп тора: Юнир мәктәптән һуң БДУ-ның география факультетын тамамланы. Юлиә һәм Венер, махсус урта белем алып, әлеге көндә юғары уҡыу йорттарында уҡыуҙарын дауам итәләр.
  М. Х. Сөләймәнова класс етәксеһе булараҡ та алдынғылар рәтендә: 1992 йылғы сығарылыш класынан Садиҡов Рәмил БДУ-ла уҡыта; Ниғәмов Рифҡәт Айытмәмбәт мәктәбендә математика-информатиканан белем бирә; Баһауетдинова Гөлзиә - Өфө сәнғәт институтынан һуң Саҡмағош районы мәҙәниәт йорто хеҙмәткәре; Йосопова Эльвира ЮДПУ-ны тамамлап, мәктәптә эшләй; Хисамова Ғәлиә - Өфөлә мәктәп директоры урынбаҫары, Мағазова Сәриә - Архангел район мәҙәниәт йортонда режиссер.
  2005 йылдың 11-селәре лә матур һөнәр һайлаған: Сөләймәнов Венер Өфө яғыулыҡ-энергетика колледжынан һуң – БДУ-ның иҡтисад факультетында, Фәйзуллин Айгиз дә ошо уҡ колледжы тамамлап Өфө нефть университетында ситтән тороп уҡып йөрөйҙәр. Сөләймәнов Ринат Бөрө социаль-педагогик академияһының технология һәм эшҡыуарлыҡ факультетында, Ниғәмова Альмира  Өфө сервис колледжында белем алды.
  Был мәғлүмәттәр Аҙау урта мәктәбендә һуңғы йылдарҙа теүәл фәндәрҙе уҡытыуҙа өлгәшелгән уңыштар тураһында һөйләй. Мәүлиҙә Хәйрулла ҡыҙының тырыш эше һөҙөмтәләре лә бар унда.                Г. Фәйрүзова.
             Күңел йылыһын биреп
  Сөләймәнова Фәрүзә Сабир ҡыҙы Аҙау урта мәктәбендә 22 йыл башланғыс кластар уҡытыусыһы булып эшләй. Тормош иптәше Раян ағай менән иңгә-иң терәшеп татыу йәшәйҙәр, терәк булырҙай өс егеткә ғүмер биргәндәр. Иң олоһо Илмир эске эштәр бүлегендә намыҫлы хеҙмәт итә, Әлшәй һылыуы Альбина менән сәстәрен-сәскә бәйләнеләр. Икенсе улдары Нәзир – 11-се класс уҡыусыһы. Ул бик тырыш, сәмсел егет, компьютер һәм информатика дәрестәрен ихласлыҡ менән уҡый. Иң бәләкәйе – Юлай (уға әле 6 йәш) балалар баҡсаһына йөрөй. “Балаларға ныҡлы белем биреү өсөн тәү сиратта улар менән уртаҡ тел табыу кәрәк, әгәр ике арала йылы аралашыу булһа, эште ыңғай йүнәлешкә көйләргә мөмкин. Ғаиләмде бик яратам, уларҙың шатлығы минең шатлыҡ, тәмле аштар бешереп күңелдәрен күрәм, тәбиғәтем менйн йыр-моңға ғашиҡмын, йырларға әүәҫмен”, - ти Фәйрүзә апай.
  Уҡыу-уҡытыу эштәре буйынса директор урынбаҫары Фәриҙә Нәтфулла ҡыҙы әйтеүенсә, Фәйрүзә Сабир ҡыҙы – ата-әсәләр араһында ярыштар ойоштороп, дәрестән тыш саралар үткәрергә бик әүҙем. Һәр дәресен тирә-яҡ мөхит менән бәйләп, ябай телдә аңлатырға тырыша. Үҙе балаларға, өлгө булырҙай тәртипле, тыныс холоҡло уҡытыусы.
  Бына шундай оло йөрәкле, бай күңелле, изге уйлы уҡытыусыларыбыҙ ҡулында киләсәк быуын.
              Д. Соболева.

                          (    (    (    
Һүҙҙе ниҙән башларға ла белмәйем, әммә әйтер һүҙҙәремдең бөтә йөрәктән икәнлеген аңлайым. Һеҙ минең тәүге уҡытыусым. Эйе, тәү башлап мәктәп ишеген асҡан көнөм бөгөнгөлә иҫемдә.
  Иртәнсәк ҡояш нурҙары битемдән һыйпап уятҡайны. “Йә, тор инде, егет, һуңға ҡалаһың бит”, - тигәндәй тойолдо ул. Йәһәт кенә йыуынып, кейендем. Портфелемде кистән ү-к әҙерләп ҡуйғайным...
  Беҙҙе Фәйрүзә Сабир ҡыҙы Сөләймәнова асыҡ йөҙ менән ҡаршыланы. Мәктәп алды тулы аҡ таҫмалы ҡыҙҙар һәм ҡара костюмлы малайҙар. Барыһының да ҡулында сәскә гөлләмәләре. Көн сыуаҡ һәм аяҙ. Тантаналы линейканан һуң Фәйрүзә Сабир ҡыҙы беҙҙе яҡты, иркен класс бүлмәһенә саҡырҙы. Сәскәләребеҙҙе уға бирҙек. Фәйрүзә апай беҙгә уңыштар теләне: “Тик яҡшы билдәләргә генә уҡығыҙ”, - тине. Хәреф танырға өйрәткән уҡытыусыбыҙҙы бик-бик яраттыҡ. Мәктәпкә барып инеү менән күңелгә йылы булып китә.   Уҡытыусыбыҙҙың алсаҡ йөҙө, ябай ғына мөләйем ҡарашы күңелдә мәңге уйылып ҡалыр төҫлө. Йылы һүҙҙәр әйтеп дәртләндереп ебәреүе була, тағы ла тырышыбыраҡ уҡығы килә башлай. Дәрестең нисек уҙғанын һиҙмәй ҙә ҡалабыҙ. Рәхмәт тәүге уҡытыусым, һеҙ һалған яҡты эҙҙәр һәр саҡ күңелдә йәшәр.
                 И. Шәмсетдинов,
             Аҙау мәктәбе уҡыусыһы.

                                           (    (    (    
Мәктәп – ҙур тормош юлының башы ул. Тәүге ҡыңғырау сыңдары, мауыҡтырғыс дәрестәр, әллә күпме бәйге-конкурстар, һағынып көтөп алған ял саралары – бөтәһе лә ҡайнап торған, үҙенсәлекле балалар донъяһы.
  Йылдар һыу һымаҡ аға ла аға. Бына тағы бер уҡыу йылы яңы битен аса. Кемдер тәү тапҡыр гөлләмәләр тотоп мәктәп һуҡмағына баҫа, кемдер яратҡан шөғөлө - уҡытыусылыҡ эшен дауам итеп, шау-шыулы мәктәп гөрләүегенә ашыға.
  Тик шуныһы: йылдар үтә лә китә, ә инде бер көндө биш минутлыҡ ҡыңғырау сыңы һинең ҙур кеше булып өлгөрөүеңде иҫбатлай.
Башҡа хәл-ваҡиғалар онотолһа ла, яратҡан мәктәбең, тәүге уҡытыусың күңел түрендә һаҡлана.
  Уҡытыусыға белем генә етмәй, балаларҙы әсәләрсә яратырға кәрәк.
  Минең дә яратҡан кешем бар: йомшаҡ күңелле, һәләтле, һөнәренә һәр саҡ тоғро булған уҡытыусым Флүзә Фәрит ҡыҙы Ғиззәтуллина.
Ул беҙҙең класс етәксебеҙ, башҡорт теле һәм әҙәбиәтенән уҡыта. Дәрестәре һәр саҡ йәнле, ҡыҙыҡлы үтә. Яҙыусыларҙың юбилейҙарына арналған кисәләр, викториналарҙа теләп ҡатнашабыҙ. Флүзә апайыбыҙ балаларҙың ижадын үҫтереүгә ҙур иғтибар бүлә. Дәрестәрҙә шиғыр яҙырға ла, йырлап алырға ла өлгөрәбеҙ. Уның йөрәгендә күпме наҙ, көс-ҡеүәт, рухи матурлыҡ бар. Флүзә Фәрит ҡыҙының күңелендә әҙәбиәтте, сәнғәтте, ауыҙ-тел ижадын тәрәндән белеү, мәңге йәш булып ҡалыу теләге көслө.
  Йылдар үтер. Ҡап-ҡара сәстәренә сал ҡуныр, маңлайҙарына тәрән һырҙар һадыныр, әммә беҙҙең өсөн ул саф йөрәкле, яҡты юлға әйҙәүсе оло бер шәхес булып ҡалыр.
         Ф. Шәмсетдинова,         Аҙау мәктәбе уҡыусыһы.
“Тормошта кәрәкле иң мөһим белем”

22.04.2011

  Балалар күңелендә дәүләт һәм шәхси мөлкәтте һаҡлау, хәүефһеҙ тәртипкә өйрәтеү, янғын хәүефһеҙлеге ҡағиҙәләрен ҡәтғи үтәүҙәренә өлгәшеү маҡсатында балалар һүрәте, йомшаҡ уйынсыҡ, ҡайыу, макеттар яһау буйынса республика конкурсының район этабы уҙғарылды. Был сараны ойоштороуға район мәғариф бүлеге, Балалар ижады йорто, шулай уҡ 63-сө янғын һүндереү часы күп көс һалды.

  Бәйге төрлө төркөмдәр буйынса баһаланды. “Балалар һүрәттәре” номинацияһында 5 – 9-сы кластар араһында:

  I урында – Исмәғилева Ғәлимә (Аҙау).

Иң яҡшы эштәр Балалар ижады йорто һәм 63-сө янғын һүндереү часында күргәҙмәгә ҡуйыласаҡ, шулай уҡ конкурстың республика этабына ебәреләсәк.

                  А. Тиунова,

      Балалар ижады йорто методисы.

Дуҫлыҡ менән көслөбөҙ
05.05.2011

  Аҙау урта мәктәбендә “Халыҡтар дуҫлығы” фестивале дауам итә. Милләт-ара татыулыҡты нығытыу йылына арналған сарала барыһы ла әүҙем ҡатнаша. Уҡыусылар класс етәкселәре менән берлектә республикабыҙҙа йәшәүсе төрлө милләт халҡының ғөрөф-ғәҙәттәре, йолалары тураһында аҙналыҡ ойоштора, милли кейемдәрҙәге ҡурсаҡтар күргәҙмәһенә үҙ эштәрен тәҡдим итә. 

  Мәҫәлән, 1 – 3-сөләр рус халҡының, 2 – 4-селәр башҡорт, 5-селәр татар, 6-сылар мордва, 7-селәр сыуаш, 8-селәр украин, 9-сылар мари, 10-сылар удмурт, 11-селәрҙең латыш халҡының милли кейемендәге ҡурсаҡтары айырыуса иғтибарға лайыҡ.

  Сара “Башҡортостан – дуҫлыҡ иле” девизы аҫтында үтә.
Яңы технологиялар юл яра

13.05.2011

  Башҡортостан Республикаһы Мәғариф министрлығының 2011 йылдың 11 февралендәге 153-сө приказына ярашлы, “2009 – 2013 йылдарға мәғарифты үҫтереү буйынса республика программаһы”н үтәү сиктәрендә район уҡыусылары араһында мәғлүмәт технологияларынан конкурс эштәренә мәктәп этабы үтте. Район этабында еңеүселәр иһә түбәндәгесә билдәләнде:

  “Тыуған ил ниҙән башлана” темаһы буйынса “Компьютер презентацияһы” номинацияһында 1 – 4-селәр араһында Аҙау урта мәктәбенең 3-сө класс уҡыусыһы Ғәйнуллин Илгизәр беренсе урын яуланы, 2-селә Тирәкле мәктәбенең 4-се класс уҡыусыһы Фәйрүзов Рәсим (“Минең мәктәбем” темаһы). 5 – 8-селәрҙән “Былар ҡыҙыҡлы” темаһының “Анимация” номинацияһында: 1-се урында Тәүәкәс мәктәбе уҡыусыһы Ташбулатова Зөлфиә, 2-се урынды 1-се мәктәп уҡыусыһы Ханнанова Алһыу яуланы.

  “Видеотаҫма һәм монтаж” номинацияһында Баҡалды мәктәбе уҡыусыларына тиңдәр булманы. Беренсе урында Насиров Руслан (7-се класс), 2-селә Искәндәров Нуретдин (6-сы класс), 3-сөлә Брандт Кирилл (8-се класс).

  9 – 11-се кластарҙан “Сайт төҙөлөшө” номинацияһында 2-се мәктәптең 10-сы класс уҡыусыһы Шәрипов Вадим – 1-се (“Юғары технологиялар донъяһында” темаһына сайт), Аҙау мәктәбенең 10-сы класс уҡыусыһы Мотаһаров Илмир – 2-се (“Былар ҡыҙыҡлы” темаһы) урынды яуланы, өсөнсө урында Аҙау мәктәбенең 11-се класс уҡыусылары һәм кластың сайты.

  “Йәш нәшерсе” номинацияһында Аҙау мәктәбе 11-се класс уҡыусыларының “Мәктәп хәбәрҙәре” электрон газетаһы билдәләнде.

Конкурстан тыш ҡатнашыусылар өлкән йәштәгеләр категорияһына төп номинацияла эштәр башҡарҙылар. “Сайт төҙөлөшө” төрөндә Аҙау мәктәбенең 8-се класы һәм кластың сайты лайыҡлы баһа алды.

  “Йәш нәшерсе – баҫма продукция” төрөндә Тирәкле мәктәбенән Сираев Заһир “Тыуған ил ниҙән башлана” темаһында билдәләнде.

Конкурсты уҙғарыу буйынса комиссия ағзалары билдәләнгән эштәрҙән иң яҡшыларын республика этабына һайлап алды.

                                    Э. Сәфәрова.
“Тормош һабаҡтары” һабаҡтары

18.05.2011

  “Башҡортостан тарихы һәм мәҙәниәте”, “Тормош һабаҡтары” предметтары буйынса республика олимпиадаһының муниципаль этабында уҡыусылар яҡшы һөҙөмтәләр күрһәтте.
Тормош һабаҡтары” буйынса (7-се класс) беренсе урында – Фәйзуллина Зилә (Абҙан, Рәхмәтуллин Р. М.), икенселә - Мөлөкова Ләйсән (Аҙау, Ғәйнуллина Р. Ә.), өсөнсөлә - Хөснөтдинова Азалия (Айытмәмбәт, Хөснөтдинова Л. Л.), Хәзиәхмәтова Айгөл (Ҡыҫынды, Йомағужина М.З.).
      Л. Хәсәнова,

        район мәғариф бүлеге методисы.
Конкурсҡа йомғаҡ яһалды

25.05.2011

  “Парктар маршы – 2011” социаль-экология акцияһы сиктәрендә үткән “Таҙа һыу” район конкурсының маҡсаттары һәм бурыстары булып республикабыҙҙағы һыу объекттарын һаҡлау хаҡында лекция-әңгәмәләр ойоштороп, йылға-күлдәрҙең яр буйҙарын таҙартыу буйынса төрлө экологик саралар уҙғарыу торҙо. “Фото”, “Инша” төрҙәрендә еңеүселәр билдәләнде.
“Фото” номинацияһында беренсе урынға Көмәрле мәктәбенән рамазанов Азат (етәксеһе – Р. Рамазанова),2-се урынға Сөләймәнов Илнар ( Аҙау, Л. Сөләймәнова), 3-сөгә Шиһабетдинов Самат (Аҙау, Л. Сөләймәнова) сыҡты.
    Л. Эгит,

         Балалар ижады йорто директоры.
Алда әле заман имтиханы 

26.05
  Моңһоу ҙа, шатлыҡлы ла, кеше тормошонда бер тапҡыр ғына була торған, ҡабатланмаҫ гүзәл байрам ул һуңғы ҡыңғырау тантанаһы.

  Аҙау урта мәктәбендә лә был сара иҫтә ҡалырлыҡ итеп ойошторолдо. Үҙенсәлекле сценарий, байрамса биҙәлгән мәктәп ихатаһы, күңелле яңғыраған көйҙәр, бөхтә кейенгән уҡыусылар, саҡырылған хөрмәтле педагогик хеҙмәт ветерандары, ата-әсәләр  - барыһы ла сағыу гөлләмәне хәтерләтә.

  Тантаналы линейканы мәктәп директоры Р. Ш. Сөләймәнова асып, уҡыу йылы һөҙөмтәләренә туҡталды., иң-иңдәргә Маҡтау ҡағыҙҙары тапшырҙы. 

  “Инйәр” гәзите мөхәррире Г. Закирова ла сығарылыш кластарға изге теләктәрен еткереп, район кимәлендәге олимпиада, конкурстарҙа призлы урындар яулаусы балаларға мәғариф бүлегенең Почет грамоталары менән бүләкләне.

  Пенсионер уҡытыусы Ф. Садиҡов менән Ш. Сәфәров ағайҙарҙың фәһемле кәңәштәре йәштәргә бик тә урынлы булды. 1-се класс уҡыусыларының апай-ағайҙарына арнап шиғырҙар һөйләүе, ә инде ун беренселәрҙең бөйөк уҡытыусыға дан йырлауҙары матур тамашаға әйләнде.

  Ата-әсәләр исеменән Р. Исмәғилева оло рәхмәт һүҙҙәрен еткерҙе.

  Эйе, был белем усағын кемдәр генә тамамламаған. Уларҙың  исемдәре республикабыҙҙа киң билдәле. Эшһөйәр, һәр яҡлап талантлы, һәләтле, уҡымышлы ул-ҡыҙҙары менән дан тота Аҙау ауылы. Бөгөнгө сығарылыш класс уҡыусылары ла уларға лайыҡлы алмашсы булыр тигән ышаныс ҙур. Хәйерле юл һеҙгә!

  Г. Закирова.

